
1. Premesse

Il cjamp di competence de planificazion linguistiche (language planning) al € soredut
chel de tutele e dal rinfuarg o rivitalizazion des lenghis minoritariis e des varietats linguistichis
locals. Inte so aplicazion pratiche, cussi come inte s6 riflession sientifiche, la planificazion
linguistiche e a il compit di adegua — dal pont di viste linguistic — 1 idiomis locai ogjet di tutele,
par che a puedin davuelzi lis funzions di lenghe di culture e di elaborazion (Ausbausprache),
doprade in forme oral e scritte in ducj 1 ambits de vite socidl: aministrative, legal, istituzional,
sientifiche, cultural, leterarie, artistiche, e v.i. (Kloss 1978 [1990]: 23-38; Dell’Aquila -
Tannaccaro 2004: 59; Gazzola et al. 2023: 8). Chescj intervents a an di jessi pensats e metfits in
vore intune azion plui gjeneral di politiche e planificazion linguistiche (PPL) che, par jessi
eficace, di plui che basasi su competencis linguistichis e sociolinguistichis fondamentals, e a di
zovasi ancje di apuarts interdissiplinars (Gazzola et al. 2023: 2, 3, 7; Gazzola 2024: 21, 22). Ma
il language planning al a ancje — e forsit soredut — il compit di planifica I’adeguament de lenghe
rispietant lis dibisugnis concretis dai feveladors e savint adata lis istancis teorichis aes singulis
realtéts locals (Dell’ Aquila - Tannaccaro 2004: 9-10). Datr dal model classic svilupat di Einar
Haugen (1959: 8; 1960: 931, 933-934; 1987a: 60, 64), Heinz Kloss (1969: 81-82) e Robert L.
Cooper (1989: 122-156) — ricognossit tant che pont di riferiment e standard metodologjic (cfr.
Ayres-Bennet 2020: 183) — la planificazion linguistiche si divit in tré ambits operatifs: la
planificazion dal corpus (corpus planning), la planificazion dal status (stafus planning) e la
planificazion de acuisizion (acquisition planning). Il prin ambit, chel de planificazion dal
corpus, al smire a disvilupa lis risorsis de lenghe tutelade di maniere che e deventi un miec di
comunicazion adat par esprimi une pluralitat di contigniits e che al puedi jessi doprat intune
largje varietat di situazions comunicativis e di dominis di Gs. Chest si riferis duncje al lavor su
la lenghe come tal, ven a stai la codificazion ortografiche, fonologjiche, morfologjiche,
sintatiche, lessical, terminologjiche e v.i., necessarie par che une lenghe e vedi 1 struments
necessaris par adempi lis diviersis funzions comunicativis che e je clamade a fa, in virtit des
misuris di tutele e valorizazion che a vegnin des politichis linguistichis adotadis. Ma, in plui
des classichis operazions di standardizazion ortografiche, gramatical e lessical (cfr. Haugen
1959: 8; 1983: 275; 1987a: 60; 1987b: 627), la planificazion dal corpus e a di previodi ancje il
coinvolziment atif di tantis e diviersis parts interessadis, sigurant che il disvilup dal PPL al
rifleti e al sodisfi lis dibisugnis e lis aspirazions de comunitat. Chestis pratichis inclusivis a
rinfuarcin la legjitimitat de lenghe e la s6 acetazion, cun di plui a incoragjin la trasmission
intergjenerazional (Hornsby - McLeod 2022: 8-11, passim).

I1 furlan al a otigntit un prin ricognossiment juridic a nivel regjonal cu la L.R. 15/1996 e,
daspo, a nivel nazional cu la lec 482/1999, che lu a includiit tra lis dodis minorancis linguistichis
storichis tuteladis de Republiche taliane. Par vie di chest status, la lenghe furlane e je protezude
di normis specifichis e e je ogjet di intervents di planificazion linguistiche.

La lenghe furlane e a une situazion avonde buine par ce che al rivuarde il nivel di disvilup
de planificazion dal corpus. Tal cors di trente agns, dal 1996, 1’an de prime leg¢ regjonal di tutele,
e je stade dotade di une grafie uficial che e a stabilit ancje la forme dai elements de morfologjie,
basantsi pal plui su lis varietats furlanis centrdls e su la koine leterarie; e a realizat oparis
lessicografichis come il Grant Dizionari Bilengdl Talian-Furlan (GDBTF, 2001-2011) e in

paralél e a fat une standardizazion dal lessic e creat neologjisims, che a an dotat il furlan di
elements lessicai in setOrs tecnics, aministratifs, sientifics, e v.i., dula che fin cumo al jere
assent. Dal materiai elaborats pal GDBTF a son stats tirdts fir altris impresc) linguistics come
un coretdr ortografic, un tradutor automatic e un corpus etichetat. Tal 2021 a son stats publicats
1 Materidi pe certificazion de cognossince de lenghe furlane pai tré nivei dal QCER. Chei chi a
son cuasi ducj progjets e imprescj disvilupats cun finanziaments de Regjon Fritil-Vignesie Julie,
midiant dal OLF e de ARLeF.!

Par descrivi e valuta la situazion dal corpus planning de lenghe furlane, o podin dopra il
model di Einar Haugen,”> za nomenat, che al identifiche ¢ al stabilis lis diviersis ativitats di
planificazion linguistiche che a rivuardin il corpus. Tra i intervents primaris previodts inte aree
de codificazion (proceduris di standardizazion) si a lavorat su la graphization, cu la codificazion
e I'uficializazion di une grafie unitarie standard e ancje di une grafie pes varietats furlanis locals.
Il plui grant sfuarc in tiermins di cuantitat di lavor, di timps di realizazion e di impegn finanziari
al & stat dedicat aes azions di lexication, produsint lis oparis lessicografichis e 1 imprescj
linguistics nomenats disore.

Dut cas, I'ordin di esecuzion dai intervents di corpus planning pe lenghe furlane nol e
simpri lat dafir di criteris di prioritat e funzionalitat operative, e duncje al a segnat un percors
no dut linear. Par une buine planificazion dal corpus al € fondamental garanti un ecuilibri tra lis
diviersis ativitats e ambits di intervent, cun ché di sigurd une base linguistiche solide e coerente.
Si note pero che, pal furlan, tal prin deceni di PPL ’ent public al a concentrat lis risorsis in mut
cuasi esclusif su la realizazion di un vocabolari, lassant di bande altris setors dal corpus
planning. In particolar, il tier¢ ambit di intervent primari, la grammatication — o sei la ativitat
di individua, estra e formula lis regulis gramaticéals di une lenghe — e je stade trascurade par tant
timp, ancje se si veve di scomengale fin des primis fasis de planificazion linguistiche.’ Chest
gjenar di ricercje linguistiche, che e je la premesse indispensabile par cualsisei intervent di
planificazion, e je stade inviade dome intune fase sucessive, limitant cussi la pussibilitat di vé
a disposizion struments descritifs salts e su di 16r basasi par altris intervents normatifs e didatics.
Invezit, la elaborazion dai materiai pe certificazion linguistiche publicats tal 2021 e a precediit
in mit sconvenient la realizazion di une gramatiche di riferiment, inviade dome tal 2021.

Cuant che lis normis linguistichis a vegnin definidis cence poiasi suntune descrizion
solide dal Gis redl e a vegnin imponudis in mit masse prescritif des istituzions scolastichis o dai
ents certificadors, il risi al € duplicat: di une bande, il standard al pues no jessi percepit come
legjitim e duncje no cjatad une adeguade acetazion social de bande de comunitat; di ché altre, 1
feveladors a puedin causiona insigurecis rispiet aes 10r competencis linguistichis, crodint di no
parona in maniere corete la lenghe che in veretat a doprin za (Milroy-Milroy 2012: 82-84).

! La L.R. 15/1996 e veve istituit I'Osservatori pe lenghe e pe culture furlane (OLF), un orghin consultif
specific pes politichis linguistichis regjonals, rimplagat tal 2005 de Agjenzie Regjondl pe Lenghe Furlane
(ARLeF), istituide cu la L.R. 4/2001 e cul D.P.Reg. n. 0206 dai 19.04.2005. La ARLeF e je cumo I’ent strumental
de Regjon Autonome Fritil-Vignesie Julie che e coordene lis ativitits di tutele e di promozion de lenghe furlane,
datir de normative regjonal.

2 Haugen 1983: 275; 1987a: 60, 64; 1987b: 627.

3 Haugen 1983: 271, 275; 1987a: 60; Kaplan - Baldauf 1997: 41; Dovalil - Sichova 2017: 13-14. Su lis
misuris di corpus planning cfr. Bamgbose 1989: 24-34.

2. Il progjet di une Gramatiche furlane di riferiment

Cu la espression gramatiche di riferiment si indiche une opare che e analize e e descrif in
maniere sistematiche lis struturis e lis regolaritats pardabon presintis e dopradis intune cierte
lenghe, su la fonde di dats empirics (tescj scrits, fevelats, corpora, e v.i.), a diference de
gramatiche normative (o prescrittive) che e stabilis regulis par cemit che la lenghe e vares di
jessi” (Lepschy 1978: 14-20; Crystal 2008: 217-218). Une gramatiche di riferiment duncje no
prescrif a priori ce che al e “just” o “falat”, ma e regjistre ce che 1 feveladors natifs a disin e a
scrivin, ce che 16r a judichin come coret (gramatical), dubids o scoret (agramatical) dal pont di
viste de lenghe. L’ obietif di chest strument al € documenta lis struturis linguistichis reals, ancje
chés che a son consideradis substandard, par capi ben la lenghe tant che strument di
comunicazion.

Ancje se tai agns passats a son stadis publicadis diviersis gramatichis de lenghe furlane,
a vué e mancjave une descrizion gjeneral des struturis de marilenghe che e tegnis cont di une
bande des ricercjis e dai risultits de moderne analisi linguistiche sientifiche,* e di ché altre des
dibisugnis pratichis di consultazion e di riferiment. Come che o vin dit prime, inte planificazion
dal corpus dal furlan e je mancjade fin cumo la grammatication, la codificazion di une
gramatiche di riferiment fate su base sientifiche midiant de analisi de lenghe e de estrazion di
regulis e struturis gramaticals.

In mancjance di une opare di chest gjenar, tai agns passats a son vignudis fiir publicazions
che a an carateristichis diviersis, ma che pal plui a son cors di lenghe o gramatichis pratichis —
compiladis dispes di cultors local — basadis suntun implant tradizional e su la imitazion des
gramatichis scolastichis talianis. Ancje se animats di buine volontat, chescj autérs no an cuasi
mai une formazion glotologjiche specifiche. In diviers cas si note une scjarse padronance de
pratiche gramatografiche, che a voltis ju puarte a flusca o a malcapi i mecanisims gjenerai che
a guviernin i1 fenomens morfo-sintatics. Cualchidune di chestis oparis, par altri, a si afide dal
dut ae lezion dai scritors (o dut cés ae tradizion scrite), cence tigni in considerazion la lenghe
fevelade e la competence dai feveladors natifs. In altris cas, invezit, al somee che 1 autérs a fasin
riferiment soredut, se no totalmentri, ae introspezion personal, rifletint plui il propi idiolet che
1 s linguistics condividiits de comunitat linguistiche, e in chest a son influengats dal model
talian. Cun di plui, intune vore di chescj lavors [’aspiet normativ (rigjit) al € prevalent o al
ignore chel descritif. Chest, des voltis, al puarte a une imagjin de lenghe furlane plui virtual che
real, cun consecuencis negativis sedi pe codificazion gramatiche che pe aplicazion didatiche.
Cun di plui, in chestis gramatichis pratichis e normativis, a son particolarmentri trascurats o
parfin ignorats cierts ambits impuartants de gramatiche, soredut la sintassi e in particolar la
analisi dai costituents maiors.’

La dibisugne di dota la lenghe furlane di une gramatiche di riferiment, par colma cheste
mancjance tal corpus planning, e a cjatat rivoc te preparazion dal Plan Gjeneradl di Politiche
Linguistiche pai agns 2021-2025 (PGPL 2021-25), che al ¢ il document programatic che la
Regjon Autonome Frital-Vignesie Julie, datr dal articul 25 de leg regjonal 29/2007, e pronte par
stabili in maniere organiche e sistematiche dutis lis misuris di planificazion linguistiche a pro
de lenghe furlane. Tra 1 Progjets-Obietif individuats dal PGPL 2021-25 tal setor de planificazion

4 A son une vore di studis e ricercjis sientifichis su diviers aspiets de lenghe furlane (fonologjie, morfologjie,
sintassi, lessicologjie, e v.1.); cfr. la bibliografie relative in Heinemann - Melchior 2011.

5 Rizzolatti 1998: 7-9; Vicario 2006: 279-280, 284-287; Frau 2015a: 101-103; Heinemann - Melchior 2015:

dal corpus si a duncje inseride la realizazion di une Gramatiche furlane di riferiment (PGPL
2021-25, § 6.5.3).

La propueste dal PGPL 2021-25 e je stade aprovade ai 4 di Fevrar dal 2021 dal Comitat
tecnic-sientific de ARLeF e ai 17 di Fevrar dal 2021 dal Consei di aministrazion de ARLeF.

Daspo i1l PGPL 2021-25 al e stat aprovat in maniere definitive cul Decret dal President de
Regjon n. 179 dai 26.10.2021, datr de deliberazion de Zonte regjonal n. 1624 dai 22.10.2021.

In esecuzion dal PGPL 2021-25, la ARLeF e a indet il “Bant par il supuart des ativitats
finalizadis a promovi la lenghe furlane tal setor de ricercje sientifiche (2021)” (di ca indenant
“Bant”) emanat cun decret diretorial n. 33 dai 16.02.2021, che tra i obietifs al previodeve tal
prin pont la realizazion di une gramatiche furlane di riferiment.

Il progjet par realiza cheste gramatiche al ¢ stat ideat e coordenat di un grup di docents
universitaris esperts in lenghe furlane e 16r stes furlanofons natifs: il prof. Franco Finco de
Universitat Pedagogjiche de Carinzie, il prof. Luca Melchior de Universitat di Clanfurt e il prof.
Paolo Roseano de Universitat di Barcelone e daspo de Universitat Nazional di Educazion a
Distance di Madrid. A an elaborat la propueste di progjet e a an metit adun un grup di lavor
componiit di ricercjadors e docents di diviersis universitats europeanis cun competencis
specifichis in ambit linguistic su la lenghe furlane o su la linguistiche retoromanze. La propueste
di progjet e je stade presentade su la fonde dai tiermins dal concors e e a vingit il Bant e otigniit
de ARLeF il finanziament pe so realizazion intai agns dal 2021 al 2025.

Dal pont di viste aministratif e di gjestion, il progjet al a sede te Universitat Pedagogjiche
de Carinzie (Pddagogische Hochschule Kdirnten - Viktor Frankl HS, PHK) di Clanfurt in
Austrie, su la fonde dai acuardis tra ARLeF e PHK dai agns 2021, 2022, 2023 ¢ 2024.

3. Finalitat e struture de opare

La finalitat dal progjet— come za dit disore — e je ché di furni une descrizion gramatical
dal furlan une vore largje e articolade, fondade in maniere sientifiche, e che e puedi davuelzi
ancje la funzion pratiche di strument di consultazion pai diviers {is dal furlan scrit e fevelat. La
aplicazion in ambit didatic e je di particolar impuartance, dula che cheste gramatiche e pues
jessi cjapade tant che riferiment essenzial pe didatiche par/dal furlan e pe elaborazion di
imprescj didatics e materiai scolastics. Cun di plui, une gramatiche di riferiment e furnis une
base sistematiche e rigorose pal disvilup di imprescj linguistics digjitai. Aes aplicazions tant
che 1 coretors ortografics e gramaticai, 1 tradutors automatics, 1 motors di ricercje, la sintesi e il
ricognossiment vocal 1 coventin regulis formals e dats afidabii sul funzionament de lenghe.

La elaborazion di cheste Gramatiche furlane di riferiment e je fondade soredut su la
analisi des varietats furlanis centrals, che di 16r al ¢ vignGt fiir intai decenis passits il cussi
clamat furlan comun, ven a stai la lenghe furlane comune e sorelocal. La etichete “furlan central’
no va pero identificade cuntune precise varietat diatopiche, ma pluitost cuntun grup di dialets
furlans locai, fevelats intune cierte aree dal Frifil central,® che a mostrin un alt nivel di unitat;
ven a stai a condividin un grant numar di isoglossis fonologjichis, morfo-sintatichis e lessicals.
Dentri dal furlan central si puedin individua sotgrups, ma «le sfumature di varieta che si notano

§ Chestis varietéts a son cjapadis dentri intune fasse ator dal teritori udinés, dentri di une aree che par vertics
—individuits in maniere aprossimative — e a San Danél, Tarcint, Remanzas e Pugui (Frau 1984: 14-15, 16; Vanelli
1998: 14). Lis principals carateristichis fonologjichis, morfologjichis e lessicals dal furlan central a son stadis
individuadis di Francescato 1966 (pp. 101-102), Frau 1984 (pp. 16 e seg.) e Vanelli 1998.

in esso, benché interessanti linguisticamente, non sono tali da colpire sufficientemente
I’attenzione dei parlanti, e vengono di solito interpretate (come spesso in realta sono) quali mere
variazioni [...]» (Francescato 1966: 103-104). Il furlan central al ¢ il tip dialetal cul numar plui
grant di feveladors e la so relative unitat — adun cun altris fators storics e socioculturai — al a
puartat ae s6 adozion tant che lenghe leterarie fin dal X VI secul, la cussi clamade koiné leterarie
furlane.”

3333333333

Une carateristiche fondamental de Gramatiche furlane di riferiment e je ché di no jessi
basade totalmentri o essenzialmentri su la lenghe scrite, come che invezit al jere stat fat in
cualchi opare di prin, ma di vé dade la prioritat — intune misure ritegnude adate — ae lenghe
fevelade, analizant e confrontant la competence personal di plui feveladors natifs. Lis regulis
presentadis in cheste descrizion gramatical a son il risultit di gjeneralizazions indutivis
rigjavadis dai dats empirics racuelts e analizats. Cun di plui, si € ricortit une vore ae bibliografie
linguistiche sientifiche® dedicade ai diviers aspiets gramaticai dal furlan, confrontantju cui dats
cjapats su tra 1 feveladors natifs.

In cheste prospetive la gramatiche furlane di riferiment e vil jessi un strument no dome
di orientament e consultazion, ma ancje di confront e scambi cui feveladors di dut il Fritl. Une
base di confront e discussion su temis gramaticai — e in gjeneral linguistics — che pal avigni a
podaressin puarta a pussibilis integrazions e mioraments de opare.

La Gramatiche furlane di riferiment e je struturade in maniere di podé confronta — intune
fase auspicabile di disvilup e di implementazion de opare — lis struturis linguistichis dal furlan
central cun chés di altris varietats furlanis, in particolar se a presentin trats morfo-sintatics
divergjents, e di jessi un model e une base di confront par eventuals descrizions gramaticals di
singulis varietats locals.

4. Struture de gramatiche

La Gramatiche furlane di riferiment si struture in tré grandis areis, ognidune dedicade a
un nivel diferent di analisi linguistiche: fonologjie, morfologjie e sintassi. Cheste secuence no
je arbitrarie, ma e riflet la organizazion interne dal sisteme linguistic, partint dai elements plui
elementars (i suns) fin aes regulis combinatoriis plui complessis (la costruzion dal enunziat).

La prime sezion e rivuarde la fonologjie, ven a stai I’inventari ¢ il funzionament dai suns
linguistics. L’analisi s1 vier¢ cul vocalisim e cul consonantisim, ven a stai la descrizion
sistematiche dai fonemis vocai e consonantics dal furlan. A seguissin lis regulis fonologjichis,
che a spieghin i proces di variazion condizionade. La fonotassi e mostre 1 vincui che a regolin
la cumbinazion dai fonemis, invezit la prosodie e studie 1 aspiets soprasegmentai.

La sezion dedicade ae morfologjie e analize la struture interne des peraulis e 1 mecanisims
che a regolin la lor flession e formazion. Si a di distingui prin di dut la flession nominal e la
flession verbal, che a permetin di esprimi categoriis come gjenar, numar, persone, timp, miit ¢
aspiet. Daspo e ven tratade la formazion des peraulis, che e cjape dentri derivazion,
composizion e altris proceés morfologjics. A seguissin i cjapitui dedicats a diviersis categoriis

7 Su la koiné leterarie furlane v. Marchetti 1950: 4-10; Francescato 1966: 100-101; Pellegrini 1987: 151,
187, 201; Francescato - Salimbeni 2004 [1976]: 187-190, 199-204, 219-221, 248-250; Frau 2015b: 86.

§ P. es. Heinemann - Melchior 2011, Videsott 2011, Brill Linguistic Bibliography Online
<https://bibliographies.brill.com/LBO/>.

lessicals e gjenars di sintagmis. Cheste sezion e finis cu lis interiezions e 1 marcadors discorsifs,
che ancje se no fasin part dal dut dal sisteme morfologjic tradizional, a an une funzion
pragmatiche impuartante.

La tierce sezion, la plui largje par estension, e analize la sintassi, duncje lis regulis che a
guviernin la cumbinazion des peraulis in costruzions e frasis complessis. Cheste e je la part de
Gramatiche dula che si a scugnfit lavora di plui, viodit che 1 studis sintatics sul furlan a jerin
fin cumo pdces. La sezion si vierg cu la predicazion verbal e la analisi des categoriis di timp,
mit, aspiet e azionalitat. Une vore di spazi al é risiervat aes perifrasis verbals e aes costruzions
copulativis e predicativis, di plui ancje al s des formis no finidis. Une atenzion particolar e je
stade dedicade aes costruzions passivis, impersonals ¢ a chés cun sogjet indefinit, come ancje
ae espression dal timp e dal aspiet tal enunziat. La sezion e trate ancje lis modalitats dal enunziat
e ’ordin dai costituents, aspiets cruciai par capi la struture sintatiche e informative. A seguissin
1 cjapitui dedicats aes relazions interfrasals: coordenazion, subordenazion e lis diviersis
tipologjiis di proposizions subordenadis. Chescj cjapitui a mostrin cemdit che la lenghe e articole
relazions sintatichis, logjichis, temporals, pragmatichis e testuals tra lis diviersis porzions di
test.

5. Fasis dal lavor

La realizazion di une gramatiche che e descrif, e analize ¢ e codifiche lis struturis
gramaticals de lenghe furlane e a di basasi, di une bande, sui risultats de moderne analisi
linguistiche sientifiche e, di ché altre, sui prodots di ricercjis complementariis realizadis cul fin
di colma lis mancjancis che a esistin inte leterature sientifiche, soredut in setors fin cumo poc
esplorats come la sintassi. Siben che a vegnin doprats un grum di concets e di tiermins de
gramatiche tradizional, cheste Gramatiche furlane di riferiment e je fondade soredut sui modei
teorics e sui principis descritifs disvilupats tal ambit dal struturalisim, de linguistiche funzional,
de gramatiche gjenerative e des sds diramazions. In altris peraulis, e si cjate tal mieg des corints
principals dal pinsir linguistic dal secul vincjesim, par solit intropadis sot de denominazion di
“linguistiche moderne”.

Par podé garanti la fonde sientifiche necessarie dal lavor al jere indispensabil che 1l grup
di lavor al fos componiit di linguiscj cualificats di ambit academic, specializats tal studi de
lenghe furlane e de linguistiche retoromanze, in particolar de morfo-sintassi. I colaboradors
sientifics dal progjet a lavorin in diviersis universitats talianis e forestis, e a garantissin la
cualitat sientifiche dal lavor cu la lor professionalitit e competence curicolar. Cheste
circostance ¢ a di jessi metude in risalt parcé che e segne un salt di cualitat tes ativitats di
planificazion dal corpus de lenghe furlane. Di fat, tai decenis passats, chestis azions a jerin
stadis davuelzudis soredut di operadors di nature volontaristiche o militante, pluitost che di
linguiscj e studios cualificats, in particolar tai setors de lessicografie e de standardizazion dal
lessic. I studids e i ricercjadors dal ambit academic e universitari a vevin furnit — te plui part di
chei lavors — dome un contribtt indiret e dal diftir, cence vé une part decisional tai criteris di
realizazion e tes sieltis operativis.

La concezion e la realizazion de Gramatiche furlane di riferiment e je stade vuidade dal
grup di redatdrs e coordenadors che a an discutit 1 criteris e a an definit il progjet. A an redat
une part dai cjapitui de gramatiche o a an assegnat la realizazion di singulis parts a altris
linguiscj esperts in lenghe furlane, incargats ad hoc. Il grup di redatérs e coordenadors dal
progjet al a valutat e discutiit 1 contigniits e la esposizion dai diviers cjapitui elaboréts e la 16r
rese testudl. Un altri compit dai redators e coordenadors dal progjet al e stat chel di armoniza e

omogjeniza i contignits e lis diviersis parts de gramatiche, sedi a nivel macrotestual sedi a nivel
microtestual, par garanti la coerence interne di dute la opare.

La descrizion dai singui fenomens linguistics e je basade, di plui che su tescj leteraris,
gjornalistics e aministratifs, ancje su etnotescj produsfits inizialmentri in forme oral, sui dats
elicitats sperimentalmentri, come ancje su tescj ordi e tescj scrits in varietats ndhesprachlich
dal furlan, ven a stai chés che a esprimin un ‘lengac de prossimitat’ (tod. Sprache der Niihe,
Koch/Oesterreicher 1985: 21-24), e infin — ancje se mal in maniere esclusive — su la
introspezion dai autors.

Lis struturis e lis regolaritats presentadis inte descrizion gramatical a son il risultat di
gjeneralizazions indutivis rigjavadis dai dats empirics elicitats. La rapresentazion dai fenomens
che e derive di chestis e je — come za rilevat — di une bande sientificamentri salde e, di ché altre,
e a ché de esposizion e consultabilitiat de bande di un grant numar di utents.

Come che al e stat dit, lis primis redazions dai cjapitui elaborits a son stadis letis e
valutadis sul imprin dal grup di redators e coordenadors dal progjet. Daspo a son stadis
sopognetis a une revision paritarie anonime (blind review) di almancul tré revisors sientifics
(referees), linguiscj dal ambit academic cuntune esperience consolidade tal cjamp de
linguistiche furlane e retoromanze, e a une valutazion di locutérs di lenghe furlane. Su la fonde
di chestis revisions e indicazions i autdrs a an prontade la version final dai cjapitui. Ogni cjapitul
al & dividit in paragrafs e sotparagrafs numeréts e al ¢ furnit di tabelis e diagrams.

Lis fasis di lavor par ogni an di progjet a son stadis realizadis datr di chest scheme:

—elicitazion di dats linguistics midiant di intervistis cun feveladors furlans, analisi di tesc)
e corpora, conduzion di tests ad hoc su fenomens linguistics specifics;

— trascrizion dal material racuelt e so ripartizion dair dai argoments tratats;
— analisi dai dats elicitats e individuazion des regolaritats struturals;
— elaborazion e prime redazion dai cjapitui previodiits;

— analisi dal test de bande dal grup di redators e coordenadoérs dal progjet (prime revision
editorial);

— revision anonime dai tescj di almancul tré revisors sientifics (referees);
—redazion de version definitive di ognidun dai cjapitui;

— traduzion e/o revision linguistiche;

— ultin control de bande dai autors e dai redators;

— aplicazion des normis redazionals e impagjinazion dal test.

Scheme des fasis di elaborazion e valutazion dai cjapitui de gramatiche.

6. Il grup di lavér dal progjet.

Redators e coordenadérs dal progjet:
Prof. Franco Finco, Pddagogische Hochschule Kérnten, Clanfurt, Austrie
Prof. Luca Melchior, Alpen-Adria-Universitdt Klagenfurt, Clanfurt, Austrie

Prof. Paolo Roseano, Universidad Nacional de Educacion a Distancia, Madrid, Spagne

Altris autdrs dai cjapitui:

Dr. Tommaso Balsemin, Universitit Frankfurt am Main, Gjermanie

Dr. Jan Casalicchio, Universitat di Siene

Dr. Giuseppe Magistro, Universiteit Gent, Belgjiche

Prof. Laura Vanelli, Universitat di Padue

Revisors sientifics (referees):

Dr. Giorgio Cadorini, Masarykova Univerzita, Brno, Republiche Ceche

Prof. Patrizia Cordin, Universitat di Trent

Dr. Simone De Cia, University of Manchester, Ream Unit

Prof. Sabine Heinemann, Universitit Graz, Austrie

Prof. Angela Fabris, Alpen-Adria-Universitat Klagenfurt e PHK, Clanfurt, Austrie
Prof. Diego Pescarini, Université Cote d’ Azur, Nice, France

Dr. Davide Turello, Universitit Bamberg, Gjermanie

Prof. Gabriele Zanello, Unmiversitat dal Friil, Udin

In plui dai membris dal grup di lavér, a an furnit la 16r consulence ancje il prof. Alvise
Andreose de Universitat dal Frial di Udin e il Prof. Giampaolo Salvi de Universitat E6tvos
Lorand di Budapest, che achi si ringracin.

7. Cuistions linguistichis e terminologjichis

Come previodit dal bant (art. 9), 1 cjapitui realizits e consegnats a son scrits te lenghe
furlane datir des regulis de grafie uficial (stabilidis dal art. 13 de Leg¢ regjonal n. 15/1996 e
modifichis e integrazions seguitivis), te traduzion e revision lenghistiche fate di Serena
Fogolini, Linda Picco e Stefania Garlatti Costa. Lis specifichis sieltis lenghistichis e
terminologjichis a son il risultat di confronts tra tradutors, revisors, redators e autors dai cjapitui,
restant ferme che la responsabilitat dai contigniits e de forme lenghistiche final dai tescj e reste
al autors dai singui cjapitui e ai redators de Gramatiche. Lis citazions di oparis e tescj scrits in
grafiis diviersis a son stadis adatadis in maniere sistematiche ae grafie uficial, fiir che in rars
cas specifics par motifs espositifs o metrics, che in ogni cas a son segnalats ad locum.

Des voltis dai dats lenghistics cjapats su dilunc de fase di elaborazion e redazion dai
cjapitui e je vignude fir cualchi discrepance su cierts aspiets gramaticai de lenghe furlane —
cemit che si presentin te realtdt lenghistiche e te analisi morfo-sintatiche — e lis sieltis di
standardizazion e normalizazion fatis intai agns passats e proponudis dai imprescj di
consultazion lessical, di correzion ortografiche e di traduzion automatiche, cussi come dai
resints materiai e cors pe certificazion de cognossince de lenghe furlane. Par esempli, la
pussibilitat di cualchi varietat furlane di presenta un pronon clitic sogjet prin di un pronon
riflessif (es. a si clamin), e v.1.

Su cierts aspiets dibatiits de normalizazion, che a divergjin in mit sistematic de realtat
lenghistiche sedi dal furlan central che des altris varietats locals, come par esempli 1 averbis in
-mentri derivats di agjetifs de 1° classe, si a sielziit di indica sedi lis formis pardabon
testemoneadis tal s e/o tes fonts consultadis, sedi chés creadis in fase di standardizazion e
ripuartadis tai sorecitats imprescj di consultazion (es. malamentri o malemeniri). Naturalmentri
tes citazions e je stade ripuartade dome la forme in -a- o -e- come che ¢ je atestade tal test
origjinal.

Te fase di redazion e traduzion dai cjapitui al e saltat fir plui voltis il probleme de
mancjance di une specifiche terminologjie linguistiche e gramatical in furlan, soredut par ce
che al rivuarde 1 setors plui tecnics di chescj ambits dissiplinars e lis metodichis de linguistiche
moderne dopradis in chest lavor. In gracie dal confront positif jenfri tradutdrs, redatdrs e autors
si ¢ rivats a comeda cheste mancjance cu la creazion di tecnicisims furlans: cualchi volte adatant
lis espressions de terminologjie linguistiche internazional (dispés di origjin latine) aes
carateristichis fonomorfologjichis de marilenghe,’ altris voltis zontant un trat semantic tecnic a
une peraule furlane che e esisteve za (calc semantic).!? Cun di plui, cualchi tiermin presint intes
oparis lessicografichis e gramatichis publicadis tai ultins decenis nol e sodisfacent ni dal pont
di viste terminologjic ni di chel propit linguistic: par esempli 1 tiermins adiefif par “aggettivo”
e obietif par “oggettivo”, inventats ex novo, di plui che no jessi doprats dai feveladors e estranis
ac tradizion gramaticografiche furlane,!' a son straviants e ambiguis parcé che a fluschin la
distinzion tra concets tecnics diferents (in chest cas si a di ricuarda che une terminologjie
tecniche e a di rispieta 1 criteris de univocitat e de coerence): tal test de Gramatiche si a duncje
proviodiit a elimina chestis ambiguitats tornant a stabili la distinzion necessarie tra agjefif
“aggettivo” e adietif “adiettivo, aggiuntivo, additivo”, tra ogjefif “oggettivo” e obietif
“obiettivo”, e v.1.

Come previodit dal Plan di progjet, un altri risultait — secondari ma significatif — de
elaborazion de Gramatiche di riferiment e je stade la elaborazion di une terminologjie
linguistiche e gramatical avanzade in lenghe furlane. Cheste terminologjie e je stade concepide
datr dai criteris sientifics di precision e univocitat, tignint cont pero ancje dai Gs lenghistics
real. E contribuira a insiora e a slargja il lessic tecnic e sientific de marilenghe.

In plui dal obietif specific di meti a disposizion un lavor fondat in maniere sientifiche e
di Gs ancje didatic, il progjet al vil furni ancje un model di buine pratiche tal setor de
planificazion dal corpus, che al puedi vigni adotat ancje di altris lenghis minoritariis e regjonals
che a an cundizions sociolinguistichis similis a chés de lenghe furlane.

In particolar al viil furni, di une bande, une base sientifiche esemplar — un vér strument
operatif — che al permeti di elabora gramatichis di riferiment pe consultazion, la didatiche e il
disvilup di imprescj linguistics di altris lenghis minoritariis e regjonals; di ché altre, la
publicazion in modalitait Open Access e favorira la consultabilitat e il trasferiment dai
contignits, par rindi cheste opare un model di riferiment ancje par altris comunitats
lenghistichis.

 Par es. abionim, agjentif, autosegmentdl, azionalitdt, complementaddr, egressivitdt, esperienzil,
focalizadér, gjeoalomorf, inacusatif, ingressif, postnomindl, semelfatif, silabificazion, singjenionim, tetravalent,
topicalizazion, e v.1.

10 par es. cjdf “‘testa di un sintagma”, [fiase] sclapade “frase scissa (ingl. cleft sentence)”, ecc.

1 Par es. agjetif cu la oclusive palatil sonore (trascrite in maniere diferente, dafir des grafiis dopradis tes
variis oparis) e comparis fin des primis oparis gramaticals par furlan: Prin Patiis de Scuele Libare Furlane, Buje
- Prin Congres - 11 di Fevrar 1958, pp. 10-11; Z. Nazzi Matalon, Dopre la t6 lenghe! Gramatiche furlane, Arz
Grafichis Furlanis, Gurize-Pordenon-Udin, 1975, pp. 29 seg.; C. Dorligh, I/ libri di furlan, Ribis, Udin, 1977, pp.
72, 91; Z. Nazzi Matalon, Marilenghe: Gramatiche firrlane, Institat di Studis Furlans, Gurize-Pordenon-Udin,
1977, pp. 40 seg.; G. Faggin, Vocabolario della lingua friulana, Del Bianco, Udine, 1985, I, p. 8 («agetiv
[ag’eti:f]»); L. De Clara - G. Mitri, Ristret di gramatiche furlane, Istitt ladin-furlan “Pre Checo Placerean”,
Codroip, 2000, pp. 19 seg.; L. Verone, Lezions Furlanis: Un percors curt e sempli¢ par scomencd a lei e a scrivi
par furlan, S.F.F., Udin, 2002; e v.i.

8. Prospetivis

La publicazion di une gramatiche di riferiment no a di jessi viodude come un pont di
rivade definitif e imutabil, ma come une base sientifiche solide che e reste vierte al dibatiment
cu la comunitat dai feveladors. La lenghe, di fat, e je un organisim vif, che si disvilupe midiant
dal {is cuotidian e des pratichis comunicativis dai siei utents. Il coinvolziment diret de comunitat
al permet di integra prospetivis di Gs autentichis, di individua cualsise1 aspiet di sclari o di
disvilupa e di insiora la descrizion cun altris esemplis cjapats de realtat lenghistiche de
comunitat furlanofone. Cheste viertidure e rapresente un valor zontat ae gramatiche: e garantis
une rapresentativitat plui grande, e rinfuarce 1l leam jenfri ricercje academiche e comunitat, e
contribuis ae legjitimazion social de lenghe codificade. In cheste maniere, la opare e devente
no dome un prodot academic, ma ancje un strument condividit, in cressite continue, che al
supuarte la vitalitat e la trasmission intergjenerazional de lenghe (cfr. Mithun 2006: 281-283,
passim).

In plui di augurasi il contribfit dai feveladdrs pal pussibil miorament e slargjament di
cheste Gramatiche, si puedin delinea ulteridrs disvilups dal progjet e di altris pussibii s dai
contignits e dai risultats otigniits.

Come che al e stat dit prime, la version atual de gramatiche di riferiment e je redate in
lenghe furlane, ma, stant il so interés linguistic e sientific, al & oportun programa une so
publicazion e difusion ancje in lenghe taliane e inglese. Chest ancje par slargja la s6 fruizion a
nivel nazional e internazional, aumentant cussi il valor public dal progjet adun cun chel dal ent
promotor.

Cun di plui, al sarés util rigjava de Gramatiche un manual pratic di consultazion plui snel
e schematic, che al meti daprif de completece e dal rigor sientific ancje la fruibilitat pratiche.
In chest si pues basasi sul model de grande Gramatica de la llengua catalana (2016), che cu lis
sOs 1439 pagjinis e costituis la base sientifiche esaustive, invezit la plui agile Gramatica basica
i d’us de la llengua catalana (2019, 578 pagjinis), e tradiis cheste cognossince intun strument
pratic, accessibil e di ts larc.!> Chest al sigure sedi la completece e la soliditat sientifiche sedi
la consultabilitat e la difusion.

E sares ipotizabile, come che o vin dit, ancje la preparazion di confronts gramaticai mirats
tra il furlan standard e lis varietats locals, in particolar chés che a presentin lis diferencis plui
grandis (soredut sul plan morfo-sintatic), rispiet al furlan comun e aes varietats centrals. Chesc;
confronts a varessin di vigni realizats doprant la stesse struture descritive de gramatiche di
riferiment, par garanti la coerence metodologjiche e la comparabilitat. Chest stes implant al
pues vigni doprat in maniere eficace ancje par analisis contrastivis cun stadis plui antics de
lenghe furlane, furnint cussi un strument util sedi pe ricercje storiche-linguistiche sedi pe
didatiche avanzade.

Ae fin di cheste jentrade, si augurin che chest lavor al puedi contribui no dome ae
cognossince ¢ al studi dal sisteme linguistic furlan, ma ancje ae sé valorizazion e al so
potenziament, pognintsi tant che base par aplicazions e ulteriérs aprofondiments. O sin
consapevui che une gramatiche no pues jessi considerade un travuart definitif, ma un percors
viert, che al pues jessi insiorat, revisiondt e disvilupat. Par chest motif, o invidin la comunitat
dai feveladors e ducj chei che a cognossin la marilenghe in dutis lis s0s varietats a considera

12 Dutis i dos a son in version a stampe e online: <https://giec.iec.cat/inici>, <https://gbu.iec.cat/inici>
(23.11.2024).

chestis pagjinis come un patrimoni condividit: il 16r acet, 1 16r sugjeriments e contribits critics
a saran fondamentai par miora e rindi plui vif e rapresentatif chest lavor.

Franco Finco
Luca Melchior

Paolo Roseano

